
SIDANG JEMAAH YANG DIKASIHI SEKALIAN,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara lagha seperti berbual-bual dan bermain telefon bimbit. Mudah-mudahan

khutbah ini akan memberi banyak pengajaran kepada kita semua.

Pada hari ini saya akan menyampaikan khutbah yang bertajuk: “Eratkan Dakapan

Tingkatkan Keprihatinan”.

SIDANG JEMAAH YANG DIKASIHI SEKALIAN,

Mutakhir ini kita dipaparkan dengan pelbagai isu yang melibatkan eksploitasi dan jenayah
terhadap kanak-kanak. Saban tahun, kes-kes kehilangan, pengabaian, penganiayaan,
penderaan, pencabulan dan jenayah seksual terhadap kanak-kanak menunjukkan
peningkatan yang amat membimbangkan. Kes-kes sebegini tidak boleh dipandang remeh
kerana ia membabitkan keselamatan, hak, maruah, agama dan nyawa anak-anak kita.
Sesungguhnya, kebimbangan kita sangat dituntut. Agar nanti lahir tindakan dan langkah-
langkah yang perlu diambil selaras ingatan Allah SWT dalam Surah an-Nisa’ ayat 9, yang

dibacakan pada awal khutbah, bermaksud:

‘Dan hendaklah takut (kepada Allah) orang-orang yang sekiranya meninggalkan di
belakang mereka anak-anak yang lemah, yang mereka khuatir terhadap (kesejahteraan)
mereka. Maka hendaklah mereka bertakwa kepada Allah dan hendaklah mereka

mengucapkan perkataan yang benar”.

SIDANG JEMAAH YANG DIKASIHI SEKALIAN,

Kerisauan tanpa tindakan tidak menatijahkan apa-apa. la perlu disusuli dengan tindakan
yang membawa pencegahan dan perubahan ke arah kemaslahatan. Jika kita masih
tertanya-tanya mengapa semua kecelaruan ini berlaku, mari lihat sudut-sudut

kepincangan yang menyumbang kepada masalah ini. Antaranya;

Pertama: Kurang ilmu keibubapaan. Ramai ibu bapa tidak menguasai ilmu kemahiran
keibubapaan. Mereka hanya tahu menyediakan keperluan makan minum pakaian dan
tempat tinggal anak tetapi tidak benar-benar bertanggungjawab menjaga dan melindungi
hak-hak anak mereka. Malah ada yang beranggapan bahawa anak-anak perlu berdikari
walau masih di usia kecil tanpa pengawasan. Inilah persepsi dangkal yang menjadi punca

utama yang membuka ruang eksploitasi dan jenayah terhadap kanak-kanak.

Kedua: Kesibukan mengurus kehidupan. Hari ini, ibu bapa terlalu sibuk dengan urusan
kerja sehingga mengabaikan tanggungjawab terhadap anak. Masalah kesempitan dan
kesusahan hidup dijadikan alasan. Sehingga anak-anak dibiarkan sendirian di rumah.
Malah ada yang berkeliaran tanpa pengawasan dan pemantauan. Bukankah pengabaian

sebegini mengundang risiko besar kepada anak-anak kita?

Ketiga: Ibu bapa yang bermasalah. Konflik rumahtangga, perceraian, gangguan mental
dan emosi antara penyebab pengabaian terhadap anak-anak yang masih perlukan
bimbingan dan perhatian. Ini membuka peluang untuk mereka yang berniat jahat
mengambil kesempatan dan akhirnya, anak-anak yang menjadi mangsa.

SIDANG JEMAAH YANG DIKASIHI SEKALIAN,

Anak-anak merupakan amanah Allah SWT kepada kita. Walau apa pun alasan dan
masalah yang dihadapi, kita tidak boleh mengabaikannya. Kelak kita pasti ditanya tentang
amanah ini. Renungi hadis riwayat Imam al-Bukhari daripada Abdullah bin ‘Umar

radiallahuanhuma, Rasulullah SAW bersabda:

. S22 a - 3 - § So. oS bs. o oS 4s
‘JA\JCC‘) J’)\) CC)JMY\} CMJUPJM ﬂ} C)ﬂ
§ S0, oS s o oo S0 o SForo .~

MJ o Jse 8K gl m codls s ‘-e>w S L e aely sl

Maksudnya: “Setiap kamu ialah penjaga, dan setiap kamu akan ditanya tentang
jagaannya. Seorang ketua ialah pemimpin, seorang lelaki ialah penjaga ke atas
keluarganya, seorang wanita juga penjaga ke atas rumah suaminya dan anaknya, maka
setiap kamu akan ditanya tentang jagaannya”.

Apa jawapan kita apabila ditanya dan dipersoalkan nanti tentang pengabaian terhadap
amanah anak-anak? Pastinya ia bukan sekadar pertanyaan, bahkan tanggungjawab yang
bakal dituntut haknya. Kegagalan kita menunaikan amanah ini pasti menempah

kemurkaan Allah SWT dan balasan kesengsaraan di akhirat.

Justeru, mari kita kembali bermuhasabah dan mengorak langkah menyempurnakan
amanah sebagai penjaga anak-anak yang dianugerahkan oleh Allah. Tingkatkan ilmu
keibubapaan dalam mendidik anak bagi memenuhi tuntutan kehidupan hari ini yang sarat
dengan cabaran. Berikan hak kepada anak-anak kita membesar dalam suasana penuh
kasih, jaminan keselamatan dan sempurna perlindungan. Didik mereka dengan ajaran
Islam, ilmu dan tatacara beribadah agar mampu menjadi hamba Allah. Bimbing mereka
dengan akhlak mulia dan budaya yang baik untuk tampil sebagai khalifah Allah yang

memberi manfaat dalam kehidupan bermasyarakat. Inilah hak kemuliaan anak-anak yang

perlu kita sempurnakan. Imam Ibnu Majah meriwayatkan daripada Anas bin Malik

radiallahu anhu, Rasulullah SAW bersabda:

Maksudnya: “Muliakanlah anak-anak kamu,dan perelokkan adab mereka”.

Situasi kehidupan hari ini juga menuntut ibu bapa bersikap lebih cemburu terhadap
sesiapa juga yang berinteraksi dan berurusan dengan anak-anak. Bukan sahaja pada
individu yang tidak dikenali, bahkan terhadap ahli keluarga terdekat, jiran tetangga dan
kenalan rapat. Bukan cemburu buta tapi cemburu kerana sayang dan cinta. Cemburu
lantaran curiga dan berwaspada. Peka dan prihatin terhadap persekitaran yang boleh
mengancam keselamatan dan mempengaruhi pemikiran, kepercayaan dan perilaku anak-
anak kita. Ingatan ini selaras dengan hadis yang diriwayatkan oleh Imam al-Tirmidzi

daripada Abu Hurairah radiallahuanhu, Rasulullah SAW bersabda:

Maksudnya: “Seseorang itu mengikut cara hidup rakan baiknya, maka hendaklah setiap

kamu melihat dengan siapakah dia bergaul rapat”.

SIDANG JEMAAH YANG DIRAHMATI ALLAH,

Sesungguhnya, anak-anak kita perlukan didikan, perhatian dan pengawasan. Berikan
kepada mereka semua hak ini demi menjamin kesejahteraan hidup mereka. Dakaplah
mereka kembali dengan penuh kasih, bimbing mereka dengan fitrah yang jernih.
Bukankah ini nilai kebahagiaan kita? Bukankah ini juga impian kita untuk melihat mereka

membesar dengan sejahtera dan sempurna?

Menutup bicara mimbar hari ini, ditegaskan beberapa saranan buat pedoman untuk kita
bersama:

Pertama: Sempurnakan tanggungjawab kita sebagai penjaga anak-anak. Sebuah
amanah yang bakal dipersoalkan di akhirat kelak.

Kedua: Didik anak-anak dengan ajaran Islam, ilmu dan ibadah untuk menjadi hamba

Allah. Bimbing mereka dengan akhlak dan budaya yang baik untuk menjadi khalifah Allah.

Ketiga: Cemburu dan waspada terhadap sesiapa juga yang berurusan dengan anak-

anak. Berikan hak ini demi menjamin keselamatan dan kesejahteraan hidup mereka.

Renungkan firman Allah SWT dalam Surah As-Saffat, ayat 99 dan 100:

Maksudnya: “Dan Nabi Ibrahim berkata: "Sesungguhnya aku pergi kepada Tuhanku, Dia
akan memimpinku (ke jalan yang benar). Wahai Tuhanku! Kurniakanlah kepadaku anak

dari kalangan orang-orang yang soleh”.

KHUTBAH KEDUA

Ya Allah! Bantulah umat Islam yang tertindas di mana-mana pun. Ya Allah! Kami mohon
agar Engkau angkatlah bencana dari Gaza dan rakyatnya, berilah mereka kemenangan
ke atas musuh mereka, ampuni mereka dan singkirkanlah duka yang melanda kami dan
mereka. Ya Allah! Perbaikilah segala urusan kami dan urusan-urusan yang memberi
kebaikan kepada umat Islam. Satukanlah hati kami seluruh umat Islam dan singkirkanlah
perpecahan yang timbul dalam kalangan kami. Ya Allah! Limpahkanlah rahmat-Mu ke atas
kami dan jangan jadikan kami termasuk orang-orang yang terhalang dari nikmat-Mu. Ya
Allah! Angkatlah dan jauhkan kami dari kemurkaan-Mu, marabahaya, bala bencana,
kesengsaraan, kemarau, banijir, kezaliman, kesesatan, gempa bumi, angin ribut yang
membinasa, kejahilan, baik yang nyata mahupun yang tersembunyi. Ya Allah! Bimbinglah
kami ke jalan yang Engkau redhai. Dengan rahmat-Mu, wahai Yang Maha Pengasih lagi

Maha Penyayang.

